
АННОТАЦИЯ 
мазкур мақолада МДҲга аъзо давлатлар қонунчилигида ҳуқуқий мониторингни амалга 
оширишнинг ҳуқуқий асоси ва механизмлари таҳлил қилинган. Шунингдек ҳуқуқни қўллаш 
самарадорлигига эришишда ҳуқуқий мониторинг институтининг ўрни турли давлатлар 
тажрибаси мисолида ёритилган.  
Калит сўзлар: ҳуқуқий мониторинг, норматив-ҳуқуқий ҳужжат, МДҲ, ҳуқуқни қўллаш, 
норма, қонун ижодкорлиги 

ИНСТИТУТ ПРАВОВОГО МОНИТОРИНГА В СНГ (СОДРУЖЕСТВО 
НЕЗАВИСИМЫХ ГОСУДАРСТВ): ЗАКОНОДАТЕЛЬСТВО И ПРАКТИКА 

 
АННОТАЦИЯ 

в данной статье проанализированы правовые основы и механизмы правового мониторинга в 
законодательстве государств-участников СНГ. Роль института правового мониторинга в 
достижении эффективности правоприменителъной практики.  
 Кроме того, были изучены взгляды ученых в этой области, а также даны 
соответствующие предложения и рекомендации в результате анализа зарубежного опыта 
совершенствования нормативно-правовой базы и механизмов правового мониторинга в 
законодательстве государств-участников СНГ. 
Ключевые слова: правовой мониторинг, нормативно-правовой акт, СНГ, правоприменение, 
норма, законотворчество 

INSTITUTE OF LEGAL MONITORING IN THE CIS (COMMONWEALTH OF 
INDEPENDENT STATES): LEGISLATION AND PRACTICE 

 
ABSTRACT 

This article analyzes the legal framework and mechanisms of legal monitoring in the legislation of 
the CIS member states. The role of the institution of legal monitoring in achieving the effectiveness 
of law enforcement practice is also illustrated by the experience of different countries. 
Keywords: legal monitoring, normative legal act, CIS, law enforcement, norm, law-making 
 

Ижтимоий муносабатларни ҳуқуқий тартибга солишда юзага келадиган коллизион 
нормаларнинг пайдо бўлиши, тегишли ваколатга эга бўлган субъектлардан норматив-
ҳуқуқий ҳужжатларни ижро этиш жараёнида бундай нормаларнинг келиб чиқишини олдини 
олиш, ушбу жараённи доимий равишда мониторинг қилиш ҳамда зарур ҳолларда 
қонунчиликни ва бу борадаги ташкилий-ҳуқуқий механизмларни такомиллаштириб боришни 
талаб этади. 

Дарҳақиқат, МДҲ (Мустақил давлатлар ҳамдўстлиги) давлатларида ҳам қонун 
ҳужжатларини қўллаш самарадорлигини ошириш ҳамда ҳуқуқдаги бўшлиқлар ва зиддиятли 
ҳуқуқни қўллаш амалиётига олиб келадиган нормаларни олдини олишга қаратилган ўзига 
хос механизмлар, хусусан, ҳуқуқий мониторингни амалга ошириш бўйича муайян тажриба 
шаклланган.  

Хусусан, Россия Федерацияси ҳуқуқ тизими учун нисбатан янги ва жадал 
ривожланаётган ҳуқуқий мониторинг институти бугунги кунгача маълум ривожланиш 
босқичларини босиб ўтди. Илк бор 2002 йилда Федерация Кенгаши томонидан қонунчилик 
ва ҳуқуқни қўллаш амалиётини мониторинг қилиш тизимини яратиш бўйича ташаббус 
илгари сурилди. Кейинги босқичда қабул қилинган РФ Президентининг 2011 йил 5 
апрелдаги 657-сонли “Россия Федерациясида ҳуқуқни қўллашнинг мониторинги 
тўғрисида”ги Фармони бу борадаги ишларнинг мантиқий давоми бўлди [1, С. 2-3].  

Мазкур Фармон билан “Россия Федерациясида ҳуқуқни қўллашнинг мониторинги 
тўғрисида”ги Низом тасдиқланган бўлиб, унда ҳуқуқий мониторингни амалга ошириш 
тартиби белгиланган.  

Унга кўра, ҳуқуқий мониторингни амалга оширишнинг асосий мақсади РФ ҳуқуқий 
тизимини такомиллаштиришдан иборат ҳамда мониторинг уни ўтказиш методкасига 
мувофиқ, ҳуқуқий мониторинг режасига биноан амалга оширилади.  

Федерал ижро этувчи ҳокимият органлари ва давлат ҳокимияти субъектлари 
томонидан ҳуқуқий мониторингни ўтказиш юзасидан таклифлар ҳар йили 1 июнгача РФ 
Адлия вазирлигига тақдим этилади. Ўз навбатида РФ Адлия вазирлиги ҳар йили 1 августдан 
кечиктирмай ҳуқуқий мониторингни ўтказиш режасини Ҳукуматга киритади. Ҳуқуқий 
мониторинг режаси 1 сентябрга қадар Ҳукумат томонидан тасдиқланади.  

Шунингдек РФда ҳуқуқий мониторингни амалга оширишнинг ўзига хос томони 
шундаки, ушбу жараёнда давлат раҳбари ҳам иштирок этади. Жумладан, Адлия вазирлиги 
федерал ижро этувчи органлари ва давлат ҳокимиятининг таркибий тузилмалари томонидан 
ўтган йилда ўтказилган мониторинг натижалари тўғрисидаги ҳисоботлари ва вазирликка 
келиб тушган бошқа материаллар асосида, Россия Федерацияси Президентига мониторинг 
натижалари ва Ҳукуматнинг қонун лойиҳаларига доир режаси тўғрисида ҳисобот 
лойиҳаларини тайёрлайди. Ҳуқуқий мониторинг натижалари тўғрисидаги Президентга 
тақдим этиладиган ҳисоботда Федерация ҳудудида амалда бўлган қонун ҳужжатларини 
қабул қилиш, ўзгартириш ёки ўз кучини йўқотган деб топиш зарурияти, ҳуқуқни қўллаш 
амалиёти самарадорлигини ошириш, коррупцияга қарши курашишга қаратилган чора-
тадбирлар ижроси акс эттирилади.  

Ҳуқуқий мониторинг натижалари тўғрисидаги ҳисоботни кўриб чиққандан сўнг, РФ 
Президенти давлат органлари ва ташкилотларга, шунингдек мансабдор шахсларга 
қонунчилик ва бошқа норматив-ҳуқуқий ҳужжатларини ишлаб чиқиш тўғрисида 



YURISPRUDENSIYA | ЮРИСПРУДЕНЦИЯ |JURISPRUDENCE                                                                                                                                                    №1 | 2020  

13 
 

кўрсатмалар бериши ва ушбу ҳисоботда келтирилган таклифларни амалга ошириш учун 
бошқа чораларни кўриши мумкин. 

Россиянинг замонавий ҳуқуқий тизими ҳақида тўхталар экан, ҳуқуқшунос олим 
С.Варкова қонун ижодкорлиги жараёнини такомиллаштириш, федерал қонунлар ва 
Федерация субъектлари қонунчилигининг мувофиқлигини таъминлаш, қонун ижодкорлиги 
жараёнида жамоатчилик фикрини ҳисобга олиш давлат ҳокимияти органларининг устувор 
вазифаси бўлиши лозимлигини таъкидлайди [2, С. 4].  

Унинг фикрича, мазкур белгиланган вазифаларнинг ечими давлат органлари ва 
фуқаролик жамияти институтлари ўртасида узвий муносабатларни такомиллаштириш, шу 
жумладан, қонунчилик ва ҳуқуқни қўллаш амалиётини мониторинг қилиш тизимини яратиш 
билан боғлиқдир. Мониторинг РФнинг ҳуқуқий тизимини такомиллаштиришда давлат 
ҳокимияти ва бошқаруви органлари, фуқаролик жамияти институтларининг бу борадаги 
ҳаракатларини мувофиқлигини таъминлаш усулларидан бири бўлиши мумкин [2, С. 5]. 

Ҳуқуқий мониторингни самарали амалга оширилиши ундан методик 
таъминланганликни ҳам талаб этади. Мазкур жиҳатдан РФда тегишли ҳуқуқий асос 
яратилган. Хусусан, Ҳукуматнинг 2011 йил 19 августдаги қарори билан “Россия 
Федерациясида ҳуқуқни қўллаш мониторингини амалга ошириш методикаси” тасдиқланган 
бўлиб, унда норматив-ҳуқуқий ҳужжатларни қо'ллаш амалиётини мониторинг қилиш бўйича 
маълумотлар белгиланган тартибда умумлаштирилиши, таҳлил қилиниши ва баҳоланиши 
белгиланган [3, С. 4].  

Қозоғистон Республикасида ҳам ҳуқуқий мониторинг – ҳуқуқий тартибга солиш 
самарадорлигини оширишнинг асосий воситаларидан бири ҳисобланади. Ушбу институт 
Қозоғистонда қонун ҳужжатларининг ҳолати, уни такомиллаштириш ва ҳуқуқни қўллаш 
амалиёти устидан давлат назоратининг самарали ташкилий-ҳуқуқий механизми сифатида 
баҳоланади. Шунингдек ҳуқуқий мониторинг инсон ҳуқуқлари, жамият ва давлат 
манфаатларини ҳимоя қилиш ва таъминлаш усулларидан бири бўлиб хизмат қилади. 

Ҳуқуқий мониторингни амалга ошириш ва ҳуқуқий жиҳатдан тартибга солиш илк бор 
Қозоғистон Республикаси Бош вазирининг 2004 йилдаги фармойиши билан ҳаётга татбиқ 
этилди. Унга кўра, Адлия вазирлиги эскирган, декларатив, самарасиз нормаларни аниқлаш 
мақсадида қонуности ҳужжатларининг инвентаризациядан ўтказди ва натижада Қозоғистон 
Республикаси Ҳукуматининг 2005 йил 9 февралдаги 124-сонли қарори билан 416 та 
қонуности ҳужжатлари ўз кучини йўқотган деб топилди [4, С. 2]. 

Ўрганиш натижалари қонун ҳужжатлари инвентаризациясини доимий ва мунтазам 
равишда ўтказиш зарурлигини кўрсатди, бу эса ҳуқуқий мониторинг моделини қонуний 
жиҳатдан мустаҳкамлашни талаб қилди. Шу муносабат билан 2006 йилда Қозоғистон 
Республикасининг 1998 йил 24 мартдаги "Норматив-ҳуқуқий ҳужжатлар тўғрисида"ги 
Қонунига қонунийликни таъминлаш чораси сифатида қонуности ҳужжатларнинг доимий 
мониторингини ўтказишни назарда тутувчи норма киритилди. Ушбу қоидани амалга 
ошириш учун, Қозоғистон Республикаси Ҳукуматининг 2006 йил 25 августдаги 817-сонли 
қарори билан қонуности ҳужжатлари мониторингини ўтказиш қоидалари тасдиқланди [5, С. 
354].  

Шу муносабат билан, 2010 йилдан 2020 йилгача бўлган даврда Қозоғистон 
Республикаси ҳуқуқий сиёсати концепциясида [6, С. 331] ҳуқуқий мониторинг давлат 
ҳуқуқий сиёсатини амалга оширишнинг асосий шакли бўлган илмий асосланган қонун 
ижодкорлиги фаолиятини шакллантириш учун прогноз ва таҳлилий маълумот манбаи 
сифатида белгиланган. Ушбу Концепцияга мувофиқ, ҳуқуқий мониторингнинг асосий 
вазифаси қонун чиқарувчи томонидан қонун ҳужжатларининг ҳуқуқий сифатини таъминлаш 
орқали белгиланган мақсадларга эришишни таъминлаш, шунингдек қонун ҳужжатларининг 
самарадорлигини баҳолашдан иборат бўлиши лозим.  

Ўз навбатида амалдаги қонунчилик тизимининг, хусусан, қонун ва қонуности 
ҳужжатларининг ва бошқа норматив-ҳуқуқий ҳужжатларнинг барча жабҳалари бўйича 
мониторинг ўтказиш зарурати туғилди. Шу муносабат билан 2011 йил апрель ойида 

Қозоғистон Республикасининг “Норматив ҳуқуқий ҳужжатлар тўғрисида"ги қонунига илк 
бор “норматив-ҳуқуқий ҳужжатларнинг ҳуқуқий мониторинги” тушунчаси киритилди. Унга 
мувофиқ, норматив-ҳуқуқий ҳужжатларнинг ҳуқуқий мониторингини ўтказиш қоидалари 
янги таҳрирда қабул қилинди [7, С. 729]. 

2016 йил 6 апрелда “Ҳуқуқий ҳужжатлар тўғрисида”ги Қонун қабул қилиниши билан 
ҳуқуқий мониторинг норматив-ҳуқуқий ҳужжатларнинг қонунийлигини таъминлаш 
воситаларидан бири сифатида белгиланди. “Ҳуқуқий ҳужжатлар тўғрисида”ги қонунга 
мувофиқ, ҳуқуқий мониторинг - Қозоғистон Республикаси қонун ҳужжатлари ва уни қўллаш 
амалиётининг ҳолати тўғрисидаги маълумотларни доимий кузатиш, тўплаш, таҳлил 
қилишдан иборат бўлган ушбу Қонунга мувофиқ амалга ошириладиган тизим ҳисобланади.  

Бундан ташқари, ҳуқуқшунос Т.Сафарова “тизим” тушунчаси ҳуқуқий мониторингни 
давлат функцияси сифатида эмас, балки давлат ҳуқуқий сиёсатининг бир қисми (институти) 
сифатида акс эттиради, деб таъкидлайди [8, С 79-81]. 

Яна бир олим М.Баймахановнинг фикрича, қонун ҳужжатлари ва ҳуқуқни қўллаш 
амалиётини мониторинг қилишнинг ўзига хос хусусияти нафақат уларнинг сифатли таҳлили 
ва прогнози, балки ижтимоий муносабатларнинг реал ҳолати, давлат институтлари ва 
фуқаролик жамияти фаолияти таҳлили бўлиб, унинг якуний мақсадларига фақат 
предметлараро кенг қамровли ҳуқуқий тартибга солиш орқали эришиш мумкин [9, С 53-59]. 

Таъкидлаш жоизки, Қозоғистон Республикасида ҳуқуқий мониторингни ташкил этиш 
ва ривожлантиришда Қозоғистон Республикаси қонунчилик институти катта аҳамиятга эга 
бўлиб, унинг таркибида 2012 йил апрель ойидан бери Ҳуқуқий мониторинг маркази фаолият 
кўрсатмоқда. Ушбу марказнинг асосий вазифалари қуйидагилардан иборат: 

1) ҳуқуқий мониторинг соҳасида фундаментал ва амалий тадқиқотлар ўтказиш; 
2) Қозоғистон Республикасида мониторинг тизимини ривожлантиришга, шу 

жумладан ваколатли органлар томонидан ҳуқуқий мониторингни ўтказишга кўмаклашиш; 
3) қонунчиликнинг ҳолати, ривожланиш тенденциялари ва уни такомиллаштириш 

бўйича таклифлар ишлаб чиқиш орқали қонун ҳужжатларини қўллаш амалиёти юзасидан 
таҳлилий тадқиқотлар ўтказиш; 

4) ҳуқуқий мониторингни амалга ошириш жараёнида жамоатчилик, илмий 
ташкилотлар ва олий ўқув юртлари билан ўзаро ҳамкорлик қилиш. 

Амалдаги 2016 йилда Қозоғистон Республикаси Ҳукумати томонидан тасдиқланган 
Ҳуқуқий мониторинг ўтказиш қоидаларига кўра [10, С.271], вақти-вақти билан, лекин 
камида олти ойда бир марта адлия органлари давлат органлари билан биргаликда аниқланган 
камчиликларни бартараф этиш бўйича тавсиялар ишлаб чиқиш мақсадида давлат органлари 
мониторингининг натижаларини кўриб чиқадилар (Қоидаларнинг 20-банди). Ҳуқуқий 
мониторинг натижалари ва давлат органлари томонидан олиб борилаётган мониторинг 
ишларининг асосий (тизимли) муаммолари ҳар чоракда Адлия вазирлиги ҳузуридаги давлат 
органлари юридик хизматлари мувофиқлаштирувчи кенгашининг йиғилишларида муҳокама 
қилинади. Шунингдек услубий ва эксперт ёрдамини кўрсатиш доирасида Қонунчилик 
институти доимий равишда манфаатдор давлат органлари ходимлари ўртасида тушунтириш 
ишларини олиб боради. 

Яна бир МДҲ давлатларидан бири ҳисобланган Беларусь Республикасида ҳуқуқий 
мониторинг институтининг ривожланиши ҳам қизиқиш уйғотади. Хусусан, 2002 йилда 
миллий ҳуқуқий тизим фаолиятининг долзарб муаммоларини ҳал қилиш ва Беларусь 
қонунчилигини такомиллаштиришнинг асосий йўналишлари ва истиқболларини белгилаш, 
қонунчилик жараёнининг самарадорлигини ошириш мақсадида Президент томонидан 
Беларусь Республикаси қонунчилигини такомиллаштириш бўйича Концепция тасдиқланди. 
Унинг асосий вазифаси сифатида ижтимоий муносабатларни ҳуқуқий тартибга солишнинг 
самарадорлигини ошириш белгиланди [11, С.271]. Гарчи ушбу ҳужжатда ҳуқуқий 
мониторинг ҳақида қоидалар бевосига назарда тутилган бўлмасада, мазкур Концепция ушбу 
жараёнда муҳим норматив-ҳуқуқий ҳужжатлардан бири бўлди.  

Ҳуқуқий мониторинг объекти, субъектлари, унинг натижалари ҳолатига доир турли 
ёндашувларга қарамасдан, беларусь ҳуқуқшунос олими В.Шабайлов ушбу институтни 
“ривожланаётган ижтимоий эҳтиёжларга мос келадиган қонунчиликнинг яхлит тизимини 
шакллантириш учун” жорий этишнинг ўта муҳимлиги ва зарурлигини таъкидлайди [12, С.71-
80].  

Шу билан бирга, таъкидлаш лозимки “ҳуқуқий мониторинг” ёки “қонун ҳужжатлари 
ва ҳуқуқни қўллаш мониторинги” тушунчаси, унинг босқичлари (элементлари), объектлари 
ва субъектлар доираси Беларусь Республикасининг амалдаги қонунчилигида анча вақт 
давомида ўз аксини топмаган. Фақатгина 2018 йил 17 июлда қабул қилинган Беларусь 
Республикасининг “Норматив-ҳуқуқий ҳужжатлар тўғрисида”ги Қонуни қабул қилингач, 
ҳуқуқий мониторинг институти ўзининг қонуний асосига эга бўлди.  

Хусусан, мазкур қонуннинг 75 моддасига биноан, норматив органлар (мансабдор 
шахслар), шунингдек бошқа ваколатли давлат органлари (ташкилотлар) ўз ваколатлари 
доирасида ҳуқуқий мониторингни амалга оширадилар. Ҳуқуқий мониторинг деганда қонун 
ҳужжатлари, ҳуқуқни қўллаш амалиёти ва ижтимоий муносабатларини ҳуқуқий тартибга 
солиш самарадорлигини тизимли таҳлил қилиш ва баҳолаш бўйича фаолият тушунилади. 
Шу мақсадда жамоатчилик муҳокамалари ўтказилади, идоралараро ишчи гуруҳлар тузилиб, 
давлат органлари ва бошқа ташкилотларнинг, шу жумладан илмий ташкилотлар, жамоат 
бирлашмалари, шунингдек фуқароларнинг қонун ҳужжатлари ва ҳуқуқни қўллаш 
амалиётини такомиллаштириш бўйича таклифлари ўрганилади.  

Ҳуқуқий мониторинг натижалари бўйича қонун ҳужжатлари ва ҳуқуқни қўллаш 
амалиётини такомиллаштириш бўйича таклифлари асосида норматив-ҳуқуқий ҳужжатлар 
лойиҳалари ишлаб чиқилади ҳамда уларни тегишли равишда ижро этилиши чоралари 
кўрилади. Ҳуқуқий мониторингнинг услубий таъминоти Беларусь Республикаси Вазирлар 
Кенгаши томонидан Миллий қонунчилик ва ҳуқуқий тадқиқотлар миллий маркази билан 
биргаликда амалга оширилади [13, С.71-80]. 

Кейинчалик ушбу норма Беларусь Республикаси Вазирлар Кенгашининг 2019 йил 30 
январда қабул қилинган қарори орқали ривожлантирилди. Жумладан, мазкур қарор билан, 
“Ҳуқуқий мониторингни амалга ошириш тартиби тўғрисида”ги Кўрсатма тасдиқланди. Унга 
кўра, Беларусь Республикасида ҳуқуқий мониторинг норма ижодкорлиги органлари 
(мансабдор шахслари), бошқа ваколатли давлат органлари (ташкилотлар) томонидан 
(ҳуқуқий мониторинг ташкилотчилари) доимий равишда, улар томонидан ҳар йили 
тасдиқланадиган ҳуқуқий мониторингни ўтказиш режаларига мувофиқ амалга оширилиши 
белгилаб қўйилди.  

МДҲ давлатларидан бири ҳисобланган Қирғизистон Республикасининг 2009 йилдаги 
“Норматив-ҳуқуқий ҳужжатлар тўғрисида”ги Қонунига мувофиқ, ушбу мамлакатда 
ҳуқуқуқий мониторинг икки хил усулда: норматив-ҳуқуқий ҳужжатлар мониторинги ва улар 
самарадорлигини баҳолаш тарзида амалга оширилади.  

Шу ўринда, Ўзбекистонда ҳам ҳуқуқий мониторингни амалга ошириш борасида қатор 
ислоҳотлар ўтказилди. Хусусан, 2019 йил 2 ноябрда қабул қилинган Ўзбекистон 
Республикаси Президентининг “Ҳуқуқий мониторингнинг замонавий механизмлари асосида 
қонун ҳужжатлари ижросининг самарадорлигини ошириш чора-тадбирлари тўғрисида”ги 
ПҚ-4505-сонли Қарорини алоҳида таъкидлаш лозим. Зеро, мазкур Қарор билан норматив-
ҳуқуқий ҳужжатлар ижросининг ҳуқуқий мониторингини амалга оширишнинг янги 
механизми жорий этилди. 

Мазкур қарорга кўра, ҳуқуқий мониторинг қўйидаги босқичларда ўтказилиши 
белгилаб қўйилди:  
 ҳуқуқий мониторинг объектига оид маълумотларни тўплаш, умумлаштириш ва таҳлил 

қилиш; 
 таҳлилий маълумотнома тайёрлаш; 
 норматив-ҳуқуқий ҳужжатларда камчиликлар аниқланган тақдирда уларга ўзгартириш 

киритиш бўйича таклифлар ишлаб чиқиш; 

 ҳуқуқий мониторинг якунлари бўйича тайёрланган таҳлилий маълумотнома ва 
таклифларни Адлия вазирлигига тақдим қилиш. 

Хулоса қилиб айтганда, барча соҳаларда ислоҳотларни ҳуқуқий жиҳатдан тўлиқ 
таъминлаш муҳим аҳамиятга эга. Шу боисдан ушбу жараёнда норматив-ҳуқуқий 
ҳужжатлардаги қарама-қаршиликлар, зиддиятлар, коррупцияга оид омиллар, бир-бирини 
такрорловчи ва коллизион нормаларни ҳуқуқий мониторинг институти орқали ўз вақтида 
аниқлаш ва уларни бартараф этиш механизмларини ривожланган давлатлар тажрибасини 
ўрганган ҳолда мунтазам такомиллаштириб бориш, уларни илмий-назарий ҳамда амалий 
жиҳатдан тизимли таҳлил қилиб бориш мақсадга мувофиқ.  

